INSTRUKSIES EN INLIGTING
1.

Hierdie vraestel bestaan uit DRIE afdelings:



AFDELING A:
Leesbegrip




(30)



AFDELING B:
Opsomming




(10)



AFDELING C:
Taalstrukture en -konvensies

(30)

2.

Beantwoord AL die vrae.

3.

Begin ELKE afdeling op ’n NUWE bladsy.

4.

Trek ’n streep ná elke afdeling.

5.
Nommer die antwoorde korrek volgens die nommeringstelsel wat in hierdie vraestel gebruik is.

6.
Laat ’n reël oop na elke antwoord.

7.
Skenk veral baie aandag aan spelling en sinskonstruksie.
8.
Voorgestelde tydsindeling:


AFDELING A:
50 minute


AFDELING B:
30 minute


AFDELING C: 
40 minute

9.
Skryf netjies en leesbaar.

	AFDELING A: LEESBEGRIP

	VRAAG 1

	Lees en kyk na die tekste hieronder en beantwoord die vrae wat daarna volg.

	TEKS A:   ARTIKEL

	
	‘Dit kon soveel erger gewees het’

ILETTE COETZER
	

	
	Wanneer jou lewe binne ’n oomblik soos handomkeer verander, word dit wat eens vanselfsprekend was, ’n keuse.  Die  belangrikste, sê dié wat weet, is om daardie keuse te maak.

	Tien jaar gelede het die Bloemfonteiner, Jared McIntyre, se lewe, asof in ’n oogwink, soos handomkeer verander.  ’n Duikuitstappie in 2007 by Kenton-on-Sea het in die ergste soort nagmerrie vir ’n gesonde, aktiewe jong sportman ontaard: twee gebreekte nekwerwels wat hom vir die res van sy lewe aan ’n rolstoel sou kluister.

“Dit kon soveel erger gewees het,” sê hy vandag.  “Ek is byvoorbeeld my lewe verskuldig aan ’n lewensredder wat verhoed het dat ek verdrink.  En paramedici wat my dadelik met ’n ambulans na Greenacres Hospitaal in Port-Elizabeth geneem het.” Die feit van die saak was egter dat hy van sy bors af ondertoe verlam was, met feitlik geen gebruik van sy arms nie.  Vir alle praktiese doeleindes was hy dus ’n kwadrupleeg.  En dit ’n kranige gimnas wat elke dag vier ure lank geoefen het.

Jared is egter daarvan oortuig dat dit juis daardie gereelde oefening was wat hom voorberei het om die uitdagings te hanteer waarmee hy nou daagliks spook.

“Ek moes van voor af leer om met ’n mes en vurk te eet, hoe om aan te trek, hoe om ’n rolstoel waarin ek was, vorentoe te laat beweeg.  Ek moes elke dag doelwitte stel.  Ek moes op my rehabilitasie fokus.  In dit alles is ek deur my dissipline as gimnas gehelp.

En toe, in 2010, stel Victor Buitendag vir Jared aan rolstoelrugby bekend.  “Ek was onmiddellik verlief op die sport,” vertel Jared.  “Ek het begin om voelers uit te steek na ander kwadrupleë om uit te vind of hulle ook daarin sou belangstel.

Twee jaar gelede is die Mustang Rolstoelrugbyklub amptelike gestig.  Jared vertel:  “Sport is ’n gesonde en natuurlike verslawing.  Behalwe vir die liggaamlike voordele wat dit inhou, word jy deel van ’n groep wat jou geestelik en emosioneel opbou.  Ons is een groot familie.”

Jared  probeer om mense wat hulle in ’n soortgelyke bootjie as hyself bevind, deur rolstoelrugby aan te moedig om ’n gesonde en aktiewe leefstyl te volg.  “Ek wil ook graag gestremde leerders by die sport betrek en ’n skole-liga in Suid-Afrika begin.”

Jared is nou reeds tien jaar ’n kwadrupleeg.  “Ek het eers baie vrae gehad, maar ek het gou besef dat ek nêrens sou kom as ek deurentyd negatief is nie.”
“Die aanpassing word met verloop van tyd makliker.  Sodra jy ’n roetine ontwikkel en jou leefstyl hervat, sien jy dat die lewe voortgaan.  Daar kom wel veranderings en aanpassings, maar uiteindelik is daar bitter min dinge wat jy nie kan doen nie.”
“Daar is van jou eertydse vriende wat die hasepad kies, maar daar is ook dié wat bly.  Hulle is die mense met wie jy vir die res van jou lewe vriende gaan bly.  Jy kry mos diegene wat nie jou beperkings raaksien nie, maar fokus op dit wat jy wel kan doen.”
“Wanneer neerslagtigheid wel soms kom aanmeld, omring ek my deur positiewe mense.  Ek is daarvan oortuig dat jy ook deel van ’n groep mense moet word wat in dieselfde situasie as jy verkeer.  Dit is dan dat jy baie gou besef hoe geseënd en bevoorreg jy is.”
“Dit is regtig so: Elke donker wolk het ’n silwer randjie.  Jy moet bloot besluit om op daardie silwer rand te fokus.  Elke mens word deur uitdagings beproef.  Die vraag is hoe jy dit hanteer  en waarop jy fokus.  Jy kan vir jouself jammer voel, of jy kan besluit om voluit te leef.  Ek het besluit om voluit te leef. 

	BRON: AANGEPAS UIT LIG, OKTOBER 2017

	

	VRAE:   TEKS A

	
	
	

	1.1
	In watter stad woon Jared McIntyre? 
	(1)

	
	
	

	1.2
	Watter TWEE woorde in paragraaf 1 beteken dieselfde as “binne ’n oomblik” in die subopskrif?
	(2)

	
	
	

	1.3
	Hoe lank is Jared al in ’n rolstoel en hoe het dit gebeur dat twee van sy nekwerwels gebreek het?
	(2)

	
	
	

	1.4
	Wat bedoel Jared wanneer hy in paragraaf 2 sê dat dit soveel erger kon gewees het en wat het volgens paragraaf 2 verhoed dat die ergste gebeur het?
	(3)

	
	
	

	1.5
	Volgens paragraaf 3 moes Jared vele uitdagings hanteer.  Wat het hom in staat gestel om hierdie uitdagings te bowe te kom?
	(1)

	
	
	

	1.6
	Jared was dadelik daarvan oortuig dat ander kwadrupleë in rolstoelrugby sou belangstel.  

Haal VIER agtereenvolgende woorde uit paragraaf 4 aan wat hierdie stelling weerspreek.  
	(1)

	
	
	

	1.7
	Hoe hou die onderstreepte sin in paragraaf 5 met paragraaf 9 verband?
	(1)

	
	
	

	1.8
	“Sport is ’n gesonde ... verslawing.” (Paragraaf 5)
	

	
	
	

	
	1.8.1
	Waarom beskou Jared sport as “’n gesonde verslawing”?
	(3)

	
	1.8.2
	Kan  “verslawing” in hierdie konteks as ’n gepaste woord beskou word?  Motiveer jou antwoord.
	(1)

	
	
	

	1.9
	Watter karaktereienskap van Jared blyk duidelik uit paragraaf 6?
	(1)

	
	
	

	1.10
	Hoe probeer Jared die leser se beskouing van die lewe in die laaste sin van paragraaf 6 beïnvloed en het jy simpatie met hom omdat hy eers baie vrae gehad het?  Motiveer jou antwoord. 
	(2)

	
	
	

	1.11
	Verduidelik in jou EIE woorde tussen watter twee tipes vriende Jared in paragraaf 8 onderskei.
	(2)

	
	
	

	1.12
	Stem jy saam met Jared se mening in die laaste sin van paragraaf 9?  Motiveer jou antwoord.
	(1)

	
	
	

	1.13
	“Elke donker wolk het ’n silwer randjie.” (Paragraaf 10)

Is hierdie uitdrukking op Jared se lewe van toepassing?  Motiveer jou antwoord uit die artikel.
	(2)

	
	
	

	1.14
	“Ek het besluit om voluit te leef” (Paragraaf 10)

Hoe dra hierdie woorde van Jared daartoe by dat hy as rolmodel vir ander beskou kan word?
	(1)

	
	
	

	
	
	


	TEKS B:   VISUELE TEKS

	BRON: VOLKSBLAD, 16 OKTOBER 2017

	VRAE:   TEKS B

	
	
	

	1.15
	Op watter twee maniere word die oorwinning van die leeu (links) visueel uitgebeeld? 
	(2)

	
	
	

	1.16
	Wat is die betekenis van “het die pap op die grond geval” (praatborrel 2) binne die konteks van die spotprent af.  Hoe sluit die visuele teks by hierdie betekenis aan?
	(2)

	
	
	


	VRAE:   TEKS A EN B

	1.17
	Skryf enige TWEE woorde neer wat op ’n ooreenkoms tussen TEKS A  en TEKS B dui.
	   (2)

	
	TOTAAL AFDELING A:
	30


	AFDELING B:   OPSOMMING

	VRAAG 2

	Lees die teks hieronder en maak ’n opsomming van SEWE wenke aan ouers om die stres uit eksamens te haal.

	LET WEL:
	1.
	Jou opsomming moet in jou eie woorde (in volsinne) in paragraafvorm aangebied word en mag nie meer as 90 woorde beslaan nie.

	
	2.
	Jou paragraaf moet samehangend geskryf word.

	
	3.
	Dit is nie nodig om vir die opsomming ’n titel te gee nie.

	
	4.
	Dui die getal woorde aan wat jy vir die opsomming gebruik het.

	TEKS C

	Slaan eksamenstres vir ’n ses!

	Eksamens is altyd stresvol.  Soms méér so vir die eksamenskrywer se ouers.  En dán wek dit waarskynlik ’n nog groter angstigheid by die kind.  Kom nou, Ma en Pa, ondersteun jou kind waar jy kan – en ontspan dan!

Onrealistiese verwagtings deur ouers dra daartoe by dat kinders bykomende spanning beleef, omdat hulle klaarblyklik nie aan bepaalde verwagtinge kan voldoen nie.  Dit is dus belangrik dat ouers realistiese verwagtinge van hul kinders moet koester sodat hulle optimaal kan presteer.  ’n Positiewe selfbeeld word ook bevorder wanneer leerders weet dat hulle volgens hul vermoëns presteer.  Ouers moet vroegtydig ’n positiewe selfbeeld by kinders vaslê – kinders moet geleer word om in hulself te glo.

Kinders moet aktief by hul studies betrokke wees.  Dit is die taak van die ouers om kinders te help om realistiese doelwitte vir hulself te skep, sodat hulle nie mislukking ervaar nie.  Doeltreffende beplanning en tydsbestuur om doeltreffend vir die eksamen voor te berei, sluit direk by die stel van doelwitte aan.  Ouers moet ook hul kinders hiermee bystaan.

Niemand kan werklik suksesvol vir ’n eksamen voorberei as daar nie ’n optimale en doeltreffende leeromgewing beskikbaar is nie.  Daar moet stilte wees – ’n eetkamer- of kombuistafel is nie ’n geskikte studeerplek nie.  Die ideaal is dat die kind ’n eie kamer of studeerkamer tot sy beskikking moet hê.

Spanning takel die immuunstelsel af, daarom is dit van kardinale belang dat gesond eet en gereeld water drink.  Kinders is geneig om aan allerhande lekkernye te peusel tydens studiesessies – hierdie praktyk moet ontmoedig word!  Ouers moet ook toesien dat hul kinders tydens studiesessies gereeld aan ontspanningsaktiwiteite in die buitelug deelneem om die kop weer helder te kry.

Sterkte vir die eksamen!                                                                                                        BRON: AANGEPAS UIT LIG, OKTOBER 2017

	
	

	
	TOTAAL AFDELING B:
	10

	AFDELING C:   TAALSTRUKTURE EN -KONVENSIES

	
	
	

	VRAAG 3:   ADVERTENSIE

	
	
	

	Bestudeer die advertensie (TEKS D) hieronder en beantwoord die vrae wat volg.

	
	
	

	TEKS D

Daardie ekstra ditjies en datjies


Ek moet daai onderdeel vir die wasmasjien koop.  Dalk volgende maand.

Wanneer laas was ons uit vir ete?  Dalk moet ons daai oulike nuwe plekkie probeer.

Spaar tot R475 pm

Wanneer jy motor- en huisversekering by ons uitneem, spaar jy 5% op motorversekering en 15% op (huishou) versekering.

SMS “Eerste” na 49281

Altyd gereed.

Net vir ingeval.

[image: image2.png]]

1st for women

	VRAE:   TEKS D

	
	
	

	3.1
	Waarna verwys “ditjies en datjies” in reël 1?
	(1)

	
	
	

	3.2
	Skryf ’n woord uit reël 2 neer wat op informele taalgebruik dui.  Is die woord gepas in hierdie advertensie?  Motiveer jou antwoord.
	(2)

	
	
	

	3.3
	Waarvoor staan die afkorting “pm” in reël 6?
	(1)

	
	
	

	3.4
	Motiveer die gebruik van die afstandsteken (koppelteken) in reël 7.
	(1)

	
	
	

	3.5
	Skryf die woord vir die simbool “%” in reël 8 neer.
	(1)

	
	
	

	3.6
	Vorm ’n byvoeglike naamwoord van “huishou” in reël 8.
	(1)

	
	
	

	3.7
	In reël 12 is die werkwoord “ingeval” onskeibaar gebruik.  Maak ’n kort, verklarende sinnetjie waarin “ingeval” as twee woorde gebruik word.
	(1)

	
	
	

	3.8
	Vertaal die slagspreuk “1st for women” in keurige Afrikaans.
	(1)

	
	
	

	3.9
	Dink jy dit is aanvaarbaar om ’n Engelse slagspreuk in ’n Afrikaans advertensie te gebruik?  Motiveer jou antwoord.
	(1)

	
	
	[10]

	
	
	

	VRAAG 4:   STROKIESPRENTE

	
	
	

	Bestudeer TEKS E hieronder en beantwoord die vrae wat volg.

	
	
	

	TEKS E

	Raampie 1
	Raampie 2
	Raampie 3
	

	
	BRON: VOLKSBLAD, 9 OKTOBER 2017

	VRAE:   TEKS E

	
	
	

	4.1
	“Hammie het my gehelp om koekies te bak.”  (Raam 1)
	

	
	
	

	
	4.1.1
	Skryf die gesegde van die sin neer.
	(1)

	
	4.1.2
	Skryf die sin oor in die lydende vorm.
	(1)

	
	
	

	4.2
	Herskryf Pa se antwoord in raampie 1 sodat dit meer beleefd klink.
	(1)

	
	
	

	4.3
	Skryf Pa se woorde in raam 2 oor in die indirekte rede.  Begin met Pa vra...
	(1)

	
	
	

	4.4
	“Ek het mos gesê Hammie het gehelp.”  (Raam 3)
	

	
	
	

	
	4.4.1
	Wat word deur hierdie woorde geïmpliseer?
	(1)

	
	4.4.2
	Die sin bestaan uit ’n hoofsin en ’n voorwerpsin.  Skryf die voorwerpsin neer.
	(1)

	
	4.4.3
	Waarom word “gesê” met ’n kappie gespel?
	(1)

	
	
	

	4.5
	“Wanneer bak ons nog?”  (Raampie 3)
	

	
	
	

	
	4.5.1
	Skryf die onderwerp van die sin neer.
	(1)

	
	4.5.2
	Met watter woord kan Hammie se gesigsuitdrukking beskryf word?
	(1)

	
	4.5.3
	Dink jy dat seuntjies in hierdie raampie gestereotipeer word?  Motiveer jou antwoord.
	(1)

	
	
	[10]

	
	
	

	VRAAG 5:   ARTIKEL

	
	
	

	Bestudeer TEKS F hieronder en beantwoord die vrae wat volg.

	
	
	

	TEKS F

	
	
	

	
	JASON BARNARD
	

	
	Jason Barnard is ’n 5.1 (fiks + afrigter).  Hy het professioneel sokker gespeel vandat hy 16 was, maar die afgelope vyf jaar is hy betrokke 5.2 ...  Adventure Boot Camp en rig hy 5.3 elke dag tussen sewentig en 5.4 negentig vroue af.  Sy dag begin soggens skuins voor ses en eindig saans ses uur na sy 5.5 (vier) klas van die dag.

Volgens hom is dit baie anders om vroue af te rig.  Dit is meer pret en 5.7 maklik om vroue te 5.8 leer ken, want hulle gesels meer.  Die 5.9 (baie) vroue in sy klasse is gefokus op gewigsverlies, gesondheid en om hul 5.10 liggame ferm te kry.

	BRON: VERWERK UIT ROOI ROSE, OKTOBER 2017

	VRAE:   TEKS F

	
	
	

	5.1
	Vorm ’n afgeleide persoonsnaam van die woorde tussen hakies in reël 1.
	(1)

	
	
	

	5.2
	Vul die ontbrekende voorsetsel in reël 2 in.
	(1)

	
	
	

	5.3
	Vorm een woord van die onderstreepte woorde in reël 3.
	(1)

	
	
	

	5.4
	Verskaf ’n wisselvorm vir die woord “negentig” in reël 3 neer.
	(1)

	
	
	

	5.5
	Skryf die woord tussen hakies in reël 4 in die regte vorm.
	(1)

	
	
	

	5.6
	Skryf die woord wat in paragraaf 1 verkeerd gespel is, korrek neer.
	(1)

	
	
	

	5.7
	Wat is die intensiewe vorm van “maklik” in reël 5?
	(1)

	
	
	

	5.8
	Maak ’n kort, verklarende sin met die homoniem van “leer” in reël 6
	(1)

	
	
	

	5.9
	Skryf die woord tussen hakies in reël 6 in die regte vorm deur die oortreffende trap te verskaf.
	(1)

	
	
	

	5.10
	Verdeel die woord “liggame” in reël 7 in klankgrepe.
	(1)

	
	
	[10]

	
	
	

	
	TOTAAL AFDELING C:
	30

	
	GROOTTOTAAL
	70

